
                                     STOMATOLO[KA KOMORA NA MAKEDONIJA



                         DENTAL CHAMBER OF MACEDONIA

                                                                        
br. 03 - 422/1                                           ( ul. Ivan Milutinovi{} 24-1/1 Skopje                  

06. 08 2010 god.                                        ( (02) 3246 850
Prima:

                                                            Фонд за здравствено осигурување

                                                                               на РМ

 -Г- ѓа Маја Парнаџиева-Змејковска
                                                             -Д-р. Ана Петрова
                                                             -Д-р. Вера Митровска
Почитувани,

Го добивме Вашиот допис бр. 11-10859/1  од  30-07-2010 г. и со жалење констатираме дека двомесечните настојувања на Стоматолошката комора преку дописи и во директни разговори, да најде заеднички јазик со Вас околу вашиот обид да воведете обрасци за цели, исклучиво само по Ваш терк, не вроди со резултат. Очигледно кај вас важат аргументите на силата, а не силата на аргументите. Стоматолошката комора уште еднаш ќе ви ги повтори своите аргументи против овие обрасци кои се базираат на наука, доктрина  и пракса, а не на нечии желби.
Факт 1 – Обрасците за цели не служат за подобрување и превенирање на оралното здравје на пациентите, што е единствена цел и грижа на функционирањето на стоматолошкиот здравствен систем, а би требало да е и ваша вистинска заложба. Тие се само голо администрирање  и непотребно одземање од времето за работа на стоматолозите и од драгоценото време на пациентите. Значи, ако стоматолозите губат голем дел од времето во регистрирање на состојбите што нема никаков ефект, без притоа да се отстранат причините за оралните проблеми, се губи поентата за грижата за оралното здравје на пациентите. А за времето додека пишуваат, тие со практична интервенција врз пациентите ја исполнуваат целта, што е вистинскиот ефект во грижата за оралното здравје на пациентите. 
Во Вашиот допис стои дека обрасците се изготвени според наведените извори на СЗО, односно според Greene и Vermillion, но има една голема фалинка - тоа се обрасци за статистичко обработување и утврдување на состојбите, во функција на добивање на статистички податоци за одредени проекти во врска со оралното здравје, а во никој случај не се обрасци за секојдневна работа во ординациите.
И што е најважно, уште еднаш Ве потсетуваме дека Законот за медицинска евиденција вели дека обрасци за основна медицинска евиденција (што вашите секако се) пропишува единствено Министерот за здравство, а не Фондот. А министерот тоа го нема направено. И тука  сé е јасно.

Заклучок: пишувањето обрасци нема никакво практично значење за одржувањето и зачувувањето на оралното здравје на пациентите. Фондот нема законско право да пропишува никакви обрасци.
Факт 2 – Доктринарен став е пациентите да го контролираат оралното здравје најмалку на шест месеци. Зачудува фактот што Фондот се обидува да креира своја политика на ова поле врз основа на само нему познати принципи непотврдени со никакво научно и стручно образложение, со што се става над највисоката научна институција во полето на  стоматологијата чиј претставник е Стоматолошката комора, што само по себе претставува небулоза. Каква е таа грижа за пациентите ако не се контрилира нивното орално здравје 3 или 4 години, што е став на Фондот и голем нонсенс !?

Заклучок: Фондот, повторно нема законско право и ингеренции на полето на стручните и доктринарни ставови на кои се базира работата на стоматолозите и тука место за разговори и компромиси нема.
Факт 3 – Фондот се повикува на член 8 од договорот со здравствените установи. Во тој член јасно пишува само за обврската на здравствените установи за останатите 20 % од капитацијата да исполнат одредени цели. Во прилог бр. 2 пишува на што се однесуваат тие цели и која цел колку проценти од тие 20 % носи. Никаде нема збор за обрасци за цели КП, ДП и ПЗФ наведени во вашиот допис.Ова уште повеќе што Фондот нив ги објавува две недели по започнувањето на важење на споменатите договори, а притоа за известување на стоматолозите и не станува ни збор.
Заклучок: Секое еднострано и своеволно толкување на договорите носи правни последици, посебно тврдењето дека обрасците КП, ДП и ПЗФ се дел од важечкиот договор. Крајно, судските инстанци ќе го кажат последниот збор. 
Во дописот спомнувате дека Стоматолошката комората нема доставено некое барање, не е наведено кое и на што се однесува тоа. Комората ги даде своите забелешки по однос на проблемите, за што е направен записник при последната средба во Фондот. Сето тоа се однесува на проблемите со обрасците  вклучително и инсталирањето на програми во врска со нивно спроведување што е исто непотребно како дополнително администрирање и трошок на минималниот буџет на стоматолозите.
А за стотиците илјади обрасци што би се пишувале месечно и контролата на толкав број од ваша страна, нема одговор. Колку од вашите вработени знаат да ги прочитаат при контролирањето, тоа е исто прашање без одговор. А ако нема кој да ги прочита, тогаш зошто да се пишуваат? Дали е целта само да се казнуваат стоматолозите бидејќи нема да ги остваруваат целите ?
На крај да кажеме дека Стоматолошката комора во никој случај нема да ги прифати изнасилените, незаконски и неаргументирани барања на Фондот. Вашиот став за соработка со избраните стоматолози, а не со Комората како нивен законски и легитимен претставник и застапник е сосем погрешен. Тој не води кон решавање на проблемите, туку напротив, кон продлабочување и заострување. Само стравот од парични казни кои милувате да ги практикувате и да одземате од минималниот буџет, ги тера колегите на линијата на помал отпор. Но, секое трпение и злоупотреба има крај, зашто незадоволството брзо ќе кулминира.
Уште еднаш Ве повикуваме да ја преиспитате Вашата одлука и да ги повлечете  новоизмислените обрасци. Целите и досега стоматолозите ги изработуваа, а нашиот предлог за потврда на веродостојноста на тоа со потпис на пациентот е најдобар начин да Ве убедиме дека навистина тоа и се прави.
Со почит,                                  Стоматолошка комора на Македонија
                                                                               Претседател

                                                                  Проф.д-р Марија Накова (с.р.)
